
PRIM’AWLA TAL-QORTI ĊIVILI
IMĦALLEF
ONOR. AUDREY DEMICOLI LL.D.


Rikors Nru 764/2021 (AD)


DR PETER GATT (KI 254664M)

VS

MALTA COLLEGE FOR ARTS, SCIENCE AND TECHNOLOGY, L-ONOREVOLI PRIM MINISTRU, 
IS-SEGRETARJU PERMANENTI DR FRANCIS FABRI 
FI ĦDAN IL-MINISTERU GĦALL-EDUKAZZJONI, 
L-ONOREVOLI DR JUSTYNE CARUANA 
FI ĦDAN IL-MINISTERU GĦALL-EDUKAZZJONI, 
IL-PROFESSUR JOACHIM JAMES CALLEJA 
BĦALA PRINĊIPAL TAL-MALTA COLLEGE FOR ARTS, SCIENCE AND TECHNOLOGY U 
PHILIP VELLA 
BĦALA DEPUTAT PRINĊIPAL TAL-MALTA COLLEGE FOR ARTS, SCIENCE AND TECHNOLOGY, 
U DR JOYCE CASSAR 
FI ĦDAN L-UFFIĊJU TAL-PRIM MINISTRU, 
U L-AVUKAT TAL-ISTAT

Seduta tal-Ġimgħa, erbatax (14) ta’ Jannar 2022


Il-Qorti:

1. Din hija sentenza preliminari limitatament għal dak illi jirrigwarda:

(a) L-ewwel, it-tielet, ir-raba’ u l-ħames eċċezzjonijiet tal-Onorevoli Prim Ministru, is-Segretarju Permanenti Dr Francis Fabri fi ħdan il-Ministeru tal-Edukazzjoni, l-Onorevoli Dr Justyne Caruana fi ħdan il-Ministeru għall-Edukazzjoni, u Dr Joyce Cassar fi ħdan l-Uffiċċju tal-Prim Ministru, kif delineati fil-paragrafi rispettivi bin-numri wieħed (1), tlieta (3), erbgħa (4) u ħamsa (5) tar-risposta ġuramentata konġunta tagħhom datata disgħa (9) ta’ Settembru 2021; u

(b) L-ewwel tliet eċċezzjonijiet tal-Avukat tal-Istat, kif delineati fil-paragrafi numri wieħed (1) sa tlieta (3) tar-risposta ġuramentata tiegħu datata għaxra (10) ta’ Settembru 2021.


Preliminari

2. B’rikors ġuramentat preżentat nhar it-tlieta (3) t’Awwissu 2021, Dr Peter Gatt talab lil din il-Qorti sabiex: (a) tiddikjara illi l-għemil amministrattiv li wassal għar-revoka tad-detailing tiegħu mill-MCAST għall-Pembroke Secondary School jew skola oħra sekondarja sar bi ksur tal-Artikoli 469A(1)(a), (b)(ii) u/jew (iii) u/jew (iv) tal-Kapitolu 12 tal-Liġijiet ta’ Malta; u (b) tordna t-tħassir tad-deċiżjoni meħuda fis-sbatax (17) ta’ Ġunju 2021 mill-Ministeru għall-Edukazzjoni u kull att sussegwenti u/jew anċillari għall-istess rigwardanti d-detailing tar-rikorrent, u tordna li r-rikorrent jerġa’ jiġi rintegrat fl-istat li kien fih qabel ma ttieħdet din id-deċiżjoni, u cioe fil-grad u kundizzjonijiet li kien jeżerċita qabel;

3. B’risposta ġuramentata konġunta preżentata nhar id-disgħa (9) ta’ Settembru 2021, il-konvenuti l-Onorevoli Prim Ministru, is-Segretarju Permanenti Dr Francis Fabri fi ħdan il-Ministeru tal-Edukazzjoni, l-Onorevoli Dr Justyne Caruana fi ħdan il-Ministeru tal-Edukazzjoni, u Dr Joyce Cassar fi ħdan l-Uffiċċju tal-Prim Ministru ressqu numru ta’ eċċezzjonijiet għat-talbiet ta’ Dr Peter Gatt, inkluż fosthom erba’ eċċezzjonijiet preliminari, u cioe:

a. In-nullita’ ta’ dawn il-proċeduri, stante li din il-kawża ma ġietx preċeduta minn ittra uffiċċjali jew protest ġudizzjarju ai termini tal-Artikolu 460 tal-Kap 12 tal-Liġijiet ta’ Malta;

b. L-improponibbilta’ tal-azzjoni odjerna in kwantu l-għemil lanjat mill-attur ma jaqax fid-definizzjoni ta’ ‘għemil amministrattiv’ ai termini tal-Artikolu 469A tal-Kap 12 tal-Liġijiet ta’ Malta, u dan stante li l-istess artikolu jeskludi miżuri intenzjonati għall-iskop ta’ organizzazzjoni jew amministrazzjoni interna ġewwa awtorita’;

c. Illi l-eċċepjenti Segretarju Permanenti Dr Francis Fabri fi ħdan il-Ministeru tal-Edukazzjoni, l-Onorevoli Ministru Dr Justyne Caruana fi ħdan il-Ministeru tal-Edukazzjoni, u Dr Joyce Cassar fi ħdan l-Uffiċċju tal-Prim Ministru ma humiex il-leġittimi kuntraditturi tar-rikorrent;

d. In-nuqqas ta’ relazzjoni ġuridika tas-Segretarju Permanenti Dr Francis Fabri fi ħdan il-Ministru tal-Edukazzjoni, l-Onorevoli Dr Justyne Caruana fi ħdan il-Ministeru tal-Edukazzjoni, u Dr Joyce Cassar, mar-rikorrent;

4. In oltre, b’risposta ġuramentata preżentata nhar l-għaxra (10) ta’ Settembru 2021, l-Avukat tal-Istat ressaq ukoll numru ta’ eċċezzjonijiet għat-talbiet tar-rikorrent Dr Peter Gatt, inkluż fosthom tliet eċċezzjonijiet ta’ natura preliminari, u cioe:

a. In-nullita’ ta’ dawn il-proċeduri stante illi l-kawża odjerna ma ġietx preċeduta minn ittra uffiċċjali jew protest ġudizzjarju ai termini tal-Artikolu 460 tal-Kap 12 tal-Liġijiet ta’ Malta;

b. L-improponibbilta’ tal-azzjoni odjerna in kwantu l-għemil lanjat mill-attur ma jaqax fid-definizzjoni ta’ ‘għemil amministrattiv’ ai termini tal-Artikolu 469A(2) tal-Kap 12 tal-Liġijiet ta’ Malta, u dan stante li l-istess artikolu jeskludi miżuri intenzjonati għall-iskop ta’ organizzazzjoni jew amministrazzjoni interna ġewwa awtorita’;

c. Illi l-Avukat tal-Istat ma hux il-leġittimu kuntradittur tal-attur;

5. Finalment, b’risposta ġuramentata konġunta preżentata nhar is-sittax (16) ta’ Settembru 2021, il-Malta College for Arts, Science and Technology, il-Professur Joachim James Calleja bħala Principal tal-Malta College for Arts, Science and Technology, u Philip Vella bħala Depitat Principal tal-Malta College for Arts, Science and Technology ressqu wkoll numru ta’ eċċezzjonijiet preliminari u fil-mertu illi mhux ser jiġu indirizzati permezz ta’ dan il-provvediment;

6. In vista tan-natura tal-eċċezzjonijiet preliminari sollevati mill-Onorevoli Prim Ministru, Dr Francis Fabri, l-Onorevoli Dr Justyne Caruana, Dr Joyce Cassar u l-Avukat tal-Istat kif delineati aktar ‘il fuq, waqt is-seduta tat-tmienja (8) t’Ottubru 2021, l-istess konvenuti talbu illi dawn l-eċċezzjonijiet preliminari tagħhom jiġu trattati u deċiżi separatament;

7. Fin-nuqqas ta’ kontestazzjoni tal-partijiet, il-Qorti laqgħet it-talba, u ddiferixxiet il-kawża għall-provi tal-partijiet u trattazzjoni tagħhom tal-istess eċċezzjonijiet preliminari;

8. Waqt is-seduta tat-tmintax (18)  ta’ Novembru 2021, il-partijiet ressqu l-provi kollha tagħhom dwar l-ewwel, it-tielet, ir-raba’ u l-ħames eċċezzjonijiet sollevati mill-konvenuti l-Onorevoli Prim Ministru, Dr Francis Fabri, l-Onorevoli Dr Justyne Caruana u Dr Joyce Cassar, u dwar l-ewwel tliet eċċezzjonijiet sollevati mill-Avukat tal-Istat, u, wara li l-Qorti semgħet ukoll it-trattazzjoni tal-partijiet rigward l-istess eċċezzjonijiet, iddiferixxiet il-kawża għas-sentenza limitatament dwar l-eċċezzjonijiet indikati;

 
Fatti tal-Każ

9. Dr Peter Gatt jispjega fir-rikors tiegħu illi huwa lecturer f’applikazzjonijiet tal-ġeoloġija, b’kuntratt ta’ mpjieg bħala għalliem mid-Dipartiment tal-Edukazzjoni;

10. Fl-ewwel (1) ta’ Settembru 2014, ir-rikorrent ġie detailed mill-Uffiċċju tal-Prim Ministru sabiex jippresta s-servizzi tiegħu ta’ lecturer fl-MCAST a bażi ta’ kuntratt li kellu jiġġedded kull sena, u, sussegwentement, dan id-detail ġie konvertit f’wieħed indefinit. Ir-rikorrent jikkontendi illi huwa l-unika persuna fl-MCAST li jipposjedi l-kwalifiċi, kompetenza u esperjenza fis-suġġetti li qiegħed jgħallem, u jipposjedi l-ogħla kwalifiki akkademiċi fid-Dipartiment tal-Building and Construction Engineering;

11. Ir-rikorrent isostni fir-rikors tiegħu illi, dan l-aħħar, huwa ġie assoġġettat għal xhur ta’ trattament degredanti, u dan minkejja illi kien qiegħed jagħmel xogħlu b’mod mill-iktar diliġenti, u dan bi ksur tal-Artikolu 36 tal-Kostituzzjoni ta’ Malta. Huwa jallega illi dan qed isir b’retorsjoni għall-fatt illi, fost affarijiet oħra, huwa kien ġibed l-attenzjoni tal-Management dwar il-kwalita’ baxxa tas-sillabi li kienu qed jiġu imposti fuqu biex jgħallem;

12. Permezz t’ittra datata 10 ta’ Settembru 2020, il-Prinċipal intimat tal-MAST Joachim James Calleja informa lir-rikorrent illi d-detailing tiegħu kien ġie revokat, filwaqt li ordnalu sabiex jirritorna l-ekwipaġġ u ċ-ċwievet tiegħu lura l-MCAST. Ir-rikorrent ħass illi l-azzjoni da parti ta’ Calleja kienet waħda illegali, nulla u mingħajr effett stante illi kienet bi ksur tar-regolament 5.2.4 tal-Manual on Resourcing, Policies and Procedures, fejn huwa stipulat illi “approval for the revocation of detailing of public officers rests within the Prime Minister”, liema approvazzjoni kienet mankanti. Għalhekk, ir-revoka tad-detailing tar-rikorrent ma seħħitx sa dak iż-żmien, u huwa tħalla jattendi ġewwa l-MCAST mingħajr ma ngħata xogħol x’jagħmel. In oltre, l-intimati jew min minnhom irrikorrew ukoll għal proċeduri dixxiplinarji quddiem il-Public Service Commission, u d-deċiżjoni tagħha kienet fis-sens illi r-rikorrent ma jiġix imkeċċi;

13. Ir-rikorrent istitwixxa proċeduri quddiem l-Ombudsman sabiex jinvestiga l-mod illi permezz tiegħu l-Management kien qiegħed jaġixxi fil-konfront tiegħu, u l-Ombudsman sab favur ir-rikorrent. Nonostante d-deċiżjoni tal-Public Service Commission u r-rakommandazzjoni tal-Ombudsman, ir-rikorrent rċieva ittra datata 17 ta’ Ġunju 2021 da parti tal-intimat Philip Vella, b’attachment ta’ ittra da parti ta’ Mary Scicluna, Direttur tar-Riżorsi Umani fil-Ministeru tal-Edukazzjoni, illi permezz tagħha ġie ordnat biex b’effett immedjat, u cioe mill-21 ta’ Ġunju 2021, jibda jirrapporta għax-xogħol ġewwa Pembroke Secondary School;

14. Ir-rikorrent jikkontendi illi din id-deċiżjoni kienet waħda skorretta u illegali, u dan stante illi:

a. Huwa kien qiegħed jiġi soġġettat għal azzjoni punittiva doppjament, u cioe transfer lil hinn minn dak subit permezz tad-deċiżjoni tal-Public Service Commission; u

b. L-MCAST ma segwiex il-proċedura stabbilita mill-Manual on Resourcing Policies and Procedures maħruġ mill-Uffiċċju tal-Prim Ministru;

Għaldaqstant, huwa ntavola talba għall-ħruġ ta’ mandat t’inibizzjoni bin-numru 915/2021 FDP, illi permezz tiegħu talab il-protezzjoni tal-Qorti, u talabha jogħġobha tordna lill-konvenuti sabiex jiddesistu milli jkomplu bl-esekuzzjoni u implimentazzjoni tad-deċiżjoni minnhom meħuda, u jittrasferixxu lir-rikorrent fl-iskola ta’ Pembroke Secondary School jew xi skola oħra. Din il-Qorti kif diversement presjeduta laqgħet it-talba tar-rikorrent proviżorjament kif dedotta, iżda l-intimati, jew min minnhom, ordnaw li titwaħħal mad-daħla tal-MCAST avviż sabiex il-gwardjani tal-istess skola ma jdaħħlux lir-rikorrent ġewwa l-bini tal-istess istituzzjoni;

15. Permezz ta’ digriet  tal-20 ta’ Lulju 2021, din il-Qorti kif diversement presjeduta laqgħet it-talba kif dedotta fil-mandat t’inibizzjoni b’mod definittiv, u ordnat lill-intimati sabiex jieqfu milli jkomplu fl-eżekuzzjoni u implimentazzjoni tad-deċiżjoni minnhom jew min minnhom meħuda, u jittrasferixxu lir-rikorrent fl-iskola ta’ Pembroke Secondary School jew xi skola oħra;

16. Ir-rikorrent jsostni illi bil-projbizzjonijiet imposti fuqu mill-intimati jew min minnhom, ġie leż ukoll id-dritt tiegħu għal-liberta’ tal-espressjoni, u cioe li jikkomunika l-ħsibijiet u l-ideat tiegħu mingħajr tfixkil u ndħil, liema prinċipju fundamentali huwa sanċit u salvagwardat fl-artikolu 41 tal-Kostituzzjoni ta’ Malta. In oltre, huwa jissottometti wkoll illi d-deċiżjonijiet illi ttieħdu mill-intimati jew min minnhom, ippreġudikaw il-karriera twila akkademika fil-livell terzjarju, u kienu abbużivi, illegali, u ultra vires stante illi huma msejsa fuq kunsiderazzjonijiet mhux rilevanti ai termini tal-Artikolu 469A tal-Kap 12 tal-Liġijiet ta’ Malta, kif ukoll jiksru l-prinċipji stabbiliti taħt l-Artikoli 41 u 36 tal-Kostituzzjoni ta’ Malta;

17. Għaldaqstant, ir-rikorrent pproċeda b’din l-azzjoni, illi permezz tagħha qiegħed jitlob lil din il-Qorti sabiex: 

a. Tiddikjara li l-għemil amministrattiv illi wassal għar-revoka tad-detailing tar-rikorrent mill-MCAST għall-Pembroke Secondary School jew skola oħra sekondarja sar bi ksur tal-Artikoli 469A(1)(a), (b)(ii), u/jew (iii), u/jew (iv) tal-Kap 12 tal-Liġijiet ta’ Malta;

b. Tordna t-tħassir tad-deċiżjoni meħuda fis-17 ta’ Ġunju 2021 mill-Ministeru tal-Edukazzjoni u kull att sussegwenti u/jew anċillari għall-istess rigwardanti d-detailing tar-rikorrent, u tordna li r-rikorrent jerġa’ jiġi rintegrat fl-istat li kien fih qabel ma ttieħdet din id-deċiżjoni, u cioe fil-grad u kundizzjonijiet li kien jeżerċita qabel;

18. Min-naħa l-oħra, l-Onorevoli Prim Ministru, is-Segretarju Permanenti Dr Francis Fabri, l-Onorevoli Dr Justyne Caruana, u Dr Joyce Cassar laqgħu għat-talbiet tar-rikorrent b’numru t’eċċezzjonijiet preliminari u fil-mertu. Fl-eċċezzjonijiet preliminari tagħhom, huma qalu illi (a) dawn il-proċeduri huma nulli, stante illi l-kawża ma ġietx preċedura minn ittra uffiċċjali jew protest ġudizzjarju ai termini tal-Artikolu 460 tal-Kap 12 tal-Liġijiet ta’ Malta; (b) l-azzjoni odjerna hija improponibbli in kwantu l-għemil lanjat mir-rikorrent ma jaqax fid-definizzjoni ta’ għemil amministrattiv ai termini tal-Artikolu 469A(2) tal-Kap 12 tal-Liġijiet ta’ Malta, u dan stante li l-istess artikolu jeskludi miżuri intenzjonati għall-iskop t’organizzazzjoni jew amministrazzjoni interna ġewwa awtorita’; (c) Dr Francis Fabri, l-Onorevoli Dr Justyne Caruana u Dr Joyce Cassar ma humiex il-leġittimi kuntraditturi tal-attur; u (d) Dr Francis Fabri, l-Onorevoli Dr Justyne Caruana, u Dr Joyce Cassar m’għandhom ebda relazzjoni ġuridika mal-attur. Fil-mertu, l-istess konvenuti eċċepew illi: (a) t-talbiet tal-attur huma infondati fil-fatt u fid-dritt, u għandhom jiġu miċħuda, stante illi l-eċċepjenti ma għamlu xejn li għandu jitqies ċensurabbli minn Qorti adita mir-reviżjoni t’għemil amministrattiv, u (b) huma ma kellhomx iwieġbu għat-tieni talba, u għalhekk kellha tiġi miċħuda;

19.  Min-naħa tiegħu, l-Avukat tal-Istat laqa’ wkoll għat-talbiet rikorrent b’numru t’eċċezzjonijiet preliminari u fil-mertu. Fl-eċċezzjonijiet preliminari tiegħu qal illi: (a) dawn il-proċeduri huma nulli stante li din il-kawża ma ġietx preċeduta minn ittra uffiċċjali jew protest ġudizzjarju ai termini tal-Artikolu 460 tal-Kap 12 tal-Liġijiet ta’ Malta; (b) l-azzjoni odjerna hija improponibbli in kwantu l-għemil lanjat mill-attur ma jaqax fid-definizzjoni ta’ għemil amministrattiv ai termini tal-Artikolu 469A(2) tal-Kap 12 tal-Liġijiet ta’ Malta, u dan stante li l-istess artikolu jeskludi miżuri intenzjonati għall-iskop ta’ organizzazzjoni jew amministrazzjoni interna ġewwa awtorita’; u (c) l-Avukat tal-Istat mhux il-leġittimu kuntradittur tal-attur, u dan stante li l-leġittimita’ tal-Avukat tal-Istat kif regolata mill-Artikolu 181B(2) tal-Kap 12 tal-Liġijiet ta’ Malta trid li l-Avukat tal-Istat jiġi ċċitat fil-ġudizzju biss meta ma jkunx possibbli li jiġi ċitat fil-ġudizzju kap ta’ dipartiment, mentri f’dan il-każ kellu jirriżulta ampjament mir-rikors maħluf innifsu illi r-rikorrent ndirizza l-kawża kontra diversi kapijiet u esponenti governattivi. Għaldaqstant l-involviment tal-Avukat tal-Istat kellu jkun biss għal skop ta’ notifika a tenur tal-Artikolu 181B(3), u mhux biex jiġi ċitat fil-ġudizzju bħala parti. Fl-eċċezzjonijiet fil-mertu, l-Avukat tal-Istat sostna illi: (a) t-talbiet attriċi huma infondati fil-fatt u fid-dritt, u għandhom jiġu miċħuda, u dan stante illi huwa bl-ebda mod ma kien parteċipi ta’ kwalunkwe proċess ta’ detailing, revoka ta’ detailing, jew terminazzjoni xort’oħra ta’ kwalunkwe impjegat tal-kulleġġ konvenut, u ma għamel l-ebda att jew omissjoni li timmerita reviżjoni u ċensura minn din il-Qorti; u (b) huwa ma setax iwieġeb għat-talbiet attriċi stante li kjarament ma kinux indirizzati lejh, u lanqas jista’ joffri xi rimedju;

20. Finalment, il-Malta College for Arts, Science and Technology (MCAST), il-Professur Joachim James Calleja u Philip Vella ressqu wkoll numru ta’ eċċezzjonijiet preliminari u fil-mertu, liema eċċezzjonijiet, iżda, mhux sejrin jiġu indirizzati permezz ta’ dan il-provvediment.


Il-Qorti


21. Wara illi reġgħet rat ir-rikors ġuramentat tar-rikorrent datat tlieta (3) t’Awwissu 2021;

22. Reġgħet rat id-digriet tagħha tas-sittax (16) t’Awwissu 2021 illi permezz tiegħu l-kawża ġiet appuntata għat-tmienja (8) t’Ottubru 2021;

23. Reġgħet rat ir-risposta ġuramentata konġunta tal-Onorevoli Prim Ministru, tas-Segretarju Permanenti Dr Francis Fabri u l-Onorevoli Ministru Dr Justyne Caruana fi ħdan il-Ministeru għall-Edukazzjoni u ta’ Dr Joyce Cassar, datata disgħa (9) ta’ Settembru 2021;

24. Reġgħet rat ir-risposta ġuramentata tal-Avukat tal-Istat tal-għaxra (10) ta’ Settembru 2021;

25. Reġgħet rat ir-risposta ġuramentata konġunta tal-Malta College for Arts, Science and Technology, il-Professur Joachim James Calleja bħala Prinċipal tal-MCAST u Philip Vella bħala Deputat Prinċipal tal-istess kulleġġ, datata sittax (16) ta’ Settembru 2021;

26. Reġgħet rat id-digriet tagħha stess tat-tmienja (8) t’Ottubru 2021, illi permezz tiegħu laqgħet it-talba tal-Onorevoli Prim Ministru et u tal-Avukat tal-Istat sabiex l-eċċezzjonijiet ta’ natura preliminari minnhom sollevati jiġu trattati u deċiżi separatament;

27. Semgħet ix-xhieda prodotti mill-partijiet u t-trattazzjonijiet tal-partijiet rigward l-ewwel, it-tielet, ir-raba’ u l-ħames eċċezzjonijiet sollevati mill-Onorevoli Prim Ministru et, u l-ewwel tliet eċċezzjonijiet sollevati mill-Avukat tal-Istat, waqt is-seduta tat-tmintax (18) ta’ Novembru 2021;

28. Rat il-provi dokumentarji miġjuba quddiemha rigwarda l-istess eċċezzjonijiet;

29. Rat illi l-kważa ġiet differita għas-sentenza fuq l-istess eċċezzjonijiet preliminari kif delineati aktar ‘il fuq;

30. Tagħmel is-segwenti konsiderazzjonijiet:


Konsiderazzjonijiet

31. In vista tal-fatt illi l-ewwel u t-tielet eċċezzjonijiet tal-Onorevoli Prim Ministru et, u l-ewwel żewġ eċċezzjonijiet tal-Avukat tal-Istat huma identiċi, għall-fini ta’ prattiċita’, din il-Qorti sejra tgħaddi sabiex tikkunsidrahom taħt kap wieħed rispettivament;


L-Ewwel Eċċezzjoni sollevata mill-Onor Prim Ministru et u l-Ewwel Eċċezzjoni tal-Avukat tal-Istat: In-Nullita’ ta’ dawn il-Proċeduri

32. L-Onor Prim Ministru et u l-Avukat tal-Istat jeċċepixxu illi l-proċeduri odjerni huma nulli, stante illi din il-kawża ma ġietx preċeduta minn ittra uffiċċjali jew protest ġudizzjarju ai termini tal-Artikolu 460 tal-Kap 12 tal-Liġijiet ta’ Malta. Il-konvenuti jissottomettu illi l-ittri uffiċċjali u l-protesti ġudizzjarji illi nġabu bħala provi mir-rikorrent huma rrelevanti għall-każ odjern, filwaqt illi l-ewwel darba illi saret ittra uffiċċjali li tolqot il-mertu ta’ din il-kawża ġiet intavolata xahar wara li ġiet intavolata l-kawża. Huma jsostnu wkoll illi din il-kawża la ġiet indikata mir-rikorrent bħala waħda t’urġenza ai termini tal-Artikolu 460(2)(d) u lanqas ġiet indikata bħala azzjoni għal rimedju taħt l-artikolu 46 tal-Kostituzzjoni ai termini tal-Artikolu 460(2)(a). Għaldaqstant lanqas tista’ din il-kawża titqies bħala waħda illi taqa’ taħt xi waħda mill-eżenzjonijiet elenkati fl-Artikolu 460(2), u, konsegwentement, din il-kawża għandha titqies bħala nulla ab initio, għaliex il-Liġi hija speċifika ħafna u l-Qorti għandha tkun riġida fl-assessjar tagħha;

33. Mill-banda l-oħra, ir-rikorrent jissottometti illi dawn il-proċeduri kienu ġew preċeduti minn mandat t’inbizzjoni illi ntlaqa’ minn din il-Qorti kif diversement presjeduta, u cioe l-mandat t’inibizzjoni numru 915/2021, liema mandat t’inibizzjoni kien jirrigwarda l-istess mertu u kienu nvoluti fih l-istess partijiet bħall-kawża odjerna. Ġialadarba l-mandat t’inibizzjoni intlaqa’, hija l-Liġi stess illi tiddetta ż-żmien li fiha il-kawża għandha tiġi intavolata, sabiex l-effetti tal-mandat ma jintilfux, u, b’applikazzjoni tat-tieni parti tal-Artikolu 460(2), jirriżulta illi kawża bħal dik odjerna, illi segwiet il-mandat t’inibizzjoni, hija wkoll kunsidrata eċċezzjoni għal dak stabbilit mill-Artikolu 460 tal-Kap 12;

34. L-Artikolu 460 tal-Kap 12 jistabbilixxi illi:

(1) Bla ħsara għad-dispożizzjonijiet tas-subartikolu (2), ebda att ġudizzjarju li bih jinbdew xi proċedimenti ma jista jiġi ppreżentat, u ebda proċedimenti ma jistgħu jittieħdu jew jinbdew, u ebda mandat ma jista jiġi mitlub, kontra l-Gvern, jew kontra xi awtorita’ mwaqqfa bil-Kostituzzjoni, barra mill-Kummissjoni Elettorali, jew kontra xi persuna li jkollha kariga pubblika fil-kwalita’ uffiċċjali tagħha, ħlief wara li jgħaddu għaxart ijiem min-notifika kontra l-Gvern jew dik l-awtorita’ jew persuna kif intqal qabel, ta’ ittra uffiċċjali jew ta’ protest li fih il-pretensjoni jew it-talba tiġi mfissra b’mod ċar.

(2) Id-dispożizzjonijiet tas-subartikolu (1) ma japplikawx –

(a) għal azzjonijiet għal rimedju taħt l-artikolu 46 tal-Kostituzzjoni; jew
(b) għal mandati ta’ inibizzjoni; jew
(c) għal azzjonijiet għall-korrezzjoni ta’ atti tal-istat ċivili; jew
(d) għal azzjonijiet li għandhom jinstemgħu bl-urġenza;
(e) għal riferenzi ta’ tilwimiet għall-arbitraġġ,

u meta skont id-dispożizzjonijiet ta’ xi liġi għandha tiġi mħarsa proċedura partikolari, magħdud terminu jew żmien ieħor, id-dispożizzjonijiet  tas-subartikolu (1) m’għandhomx japplikaw u l-imsemmija proċedura, magħdud kull terminu jew żmien ieħor, għandha tapplika u tiġi mħarsa minflokhom.

(3) Kawżi kontra l-Gvern li dwarhom ikun hemm fis-seħħ mandat ta’ inibizzjoni għandhom jinstemgħu mill-Qorti b’urġenza u bi preferenza għal kawżi oħra.

35. Huwa ċar għalhekk illi sabiex tiġi istitwita xi proċedura ġudizzjarja kontra l-Gvern, tali proċedura għandha tiġi preċeduta minn ittra uffiċċjali jew protest ġudizzjarju illi fihom jiġi indikat u mfisser b’mod ċar it-talba jew pretensjoni tar-rikorrent, u r-rikorrent għandu mbagħad jistenna t-trapass ta’ għaxart ijiem mill-preżentata tal-istess ittra uffiċċjali jew protest qabel imexxi bi proċeduri ġudizzjarji kontra l-Gvern. Il-Liġi, iżda, tippreżenta lista ta’ ħames eċċezzjonijiet espressi għal din ir-regola, kif ukoll proviso illi jista’ jiġi kkunsidrat bħala eċċezzjoni ulterjuri;

36. Ġie ritenut minn din il-Qorti kif diversement presjeduta fis-sentenza fl-ismijiet P. T. Matic Environmental Services Limited vs Id-Direttur tal-Kuntratti u WasteServ Malta Limited[footnoteRef:1]: [1:  Rik Nru 304/2011, Qorti Ċivili (Prim’Awla), Onor Imħ Joseph R Micallef, 14 ta’ Marzu 2018 (in ġudikat) (emfasi miżjud minn din il-Qorti). Ara wkoll Carmlu Limited vs Kummissarju tat-Taxxi Interni, Rik Nru 1268/2008, Qorti Ċivili (Prim’Awla), Onor Imħ Joseph R Micallef, 20 t’Ottubru 2009 (in ġudikat), u Avv Michele Cardinali noe vs Il-Kummissarju tal-Pulizija et, Rik Ġur 563/2019, Qorti Ċivili (Prim’Awla), Onor Imħ J. Zammit McKeon, 30 ta’ Jannar 2020 (in ġudikat)] 


Illi l-Qorti tagħraf li min ikun irid iressaq azzjoni kontra l-amministrazzjoni pubblika jrid jara li jħares b’reqqa dak li jitlob l-imsemmi artikolu, u li tali azzjoni titressaq kontra dik l-awtorita’ li tkun ġiet interpellata;

Illi minn qari xieraq ta’ kliem il-liġi, jissemma x’għandu jitlob att ġudizzjarju li għalih jgħodd l-artikolu 460(1). Il-liġi  tgħid li f’dak l-att “il-pretensjoni jew it-talba tiġi mfissra b’mod ċar”. B’dan, il-Qorti tifhem li mhux kull att ġudizzjarju jkun jgħodd bħala ‘twissija’ lill-awtorita’ pubblika għall-finijiet tal-imsemmi artikolu, iżda trid issir talba jew interpellazzjoni li tfisser sewwa x’inhu l-ilment li l-mittenti jistenna li l-awtorita’ intimata tindirizza;

[...]

Illi huwa minnu illi l-iskop wara l-interpellazzjoni meħtieġa kontra l-Gvern hija maħsuba biex il-Gvern jew l-entitajiet pubbliċi jkunu jafu b’dak li qed jilmenta minnu l-attur, u għaldaqstant anke toħloq possibilta’ illi jintlaħaq ftehim u tiġi evitata kawża bla bżonn, iżda min-naħa l-oħra l-liġi hija preċiża dwar liema mill-atti ġudizzjarji l-imħarrek għandu jiġi interpellat bihom, l-ittra uffiċċjali jew protest; 

Illi l-Qorti tagħraf ukoll li kien hemm żmien meta l-fehma tal-Qrati kienet saħansitra li att ġudizzjarju mressaq bħala bidu ta’ kawża kontra l-Gvern li ma jintweriex li ma jħarisx b’reqqa d-dispożizzjonijiet tal-artikolu 460, mhux biss huwa null imma ineżistenti, għax ir-Reġistratur ma jmissux imqar laqgħu meta tressaq quddiemu. Minbarra dan, ingħad li, proprju minħabba l-kliem użat fl-artikolu in kwestjoni, in-nullita’ li jġib in-nuqqas ta’ ħarsien tal-proċedura li għandha ssir qabel ma jinġieb ‘il quddiem l-att hija waħda assoluta li mhix sanabbli tal-proċediment kollu mhux biss fil-konfront tal-Gvern imħarrek, imma wkoll, jekk ikun il-każ, fil-konfront tal-imħarrkin l-oħrajn ukoll, anke jekk dawn ma jistgħux minn jeddhom jinvokaw dak il-privileġġ f’isimhom;

37. Minn dan jirriżulta illi d-dettami tal-Artikolu 460(1) ma jagħtux wisq lok għal interpretazzjoni vasta, iżda għandhom jiġu interpretati u applikati fil-parametri restrittivi illi fihom l-istess provvediment tal-liġi huwa formulat. Dan ifisser illi fil-każ illi azzjoni ma taqax taħt waħda mill-eċċezzjonijiet taħt is-sub-inċiż (2), u lanqas tkun saret l-interpellazzjoni permezz t’ittra uffiċċjali jew protest ġudizzjarju, l-azzjoni titqies nulla;

38. Madanakollu, il-Qrati Maltin kellhom ukoll l-opportunita’ jinterpretaw il-proviso tas-sub-inċiż (2) tal-Artikolu 460 tal-Kap 12, fid-dawl t’azzjonijiet ġudizzjarji simili għal dik odjerna, u cioe azzjonijiet ġudizzjarji illi ġew intavolati wara illi tkun ġiet milqugħa talba għall-ħruġ ta’ mandat t’inibizzjoni rigward l-istess mertu. Fis-sentenza fl-ismijiet Jac Steel Limited vs Il-Kummissarju tal-Pulizija et, din il-Qorti kif diversement presjeduta kellha quddiemha sitwazzjoni fejn is-soċjeta’ attriċi kisbet mandat t’inibizzjoni kontra l-Kummissarju tal-Pulizija biss, iżda mbagħad intavolat il-kawża ai termini tal-Artikolu 469A kontra l-Kummissarju tal-Pulizija u l-MEPA. Il-Qorti stqarret illi:

Ladarba l-Mandat ta’ Inibizzjoni ntlaqa’, hija l-liġi nnifsiha li tiddetta ż-żmien li fih il-kawża jmissha tinbeda biex l-effetti tal-Mandat ma jintilfux. Għalhekk jidher li bis-saħħa tal-ħruġ tal-Mandat, id-dispożizzjonijiet tal-artikolu 460(1) ma jibqgħux jgħoddu għaliex f’każ bħal dan “għandha tiġi mħarsa proċedura partikolari, magħdud terminu jew żmien ieħor... u l-imsemmija proċedura, magħdud kull terminu jew żmien ieħor, għandha tapplika u tiġi mħarsa minflokhom”; 

In oltre, il-Qorti osservat ukoll fl-istess sentenza illi, fid-dawl tal-fatt illi l-mandat t’inibizzjoni ma kienx ġie intavolat fil-konfront tal-MEPA, allura l-eċċezzjoni preliminari ma kellhiex tintlaqa’ sa fejn tali eċċezzjoni kienet tirrigwarda l-MEPA:

Illi l-fatt li l-Qorti sejra tilqa’ l-eċċezzjoni tal-Mepa ma jwassalx, f’dan il-każ, għad-dikjarazzjoni li l-azzjoni kollha ta’ Jac titqies mingħajr siwi. Dan qiegħed jingħad għaliex, kif issemma qabel, fir-rigward tal-Kummissarju mħarrek ma kienx hemm l-ebda ksur tad-dispożizzjonijiet tal-artikolu 460, ladarba din il-kawża nfetħet wara li nħareġ il-Mandat ta’ Inibizzjoni. Minbarra f’dan, jidher li għandha titqies bħala tajba u ta’ min jimxi magħha dik il-linja ta’ deċiżjonijiet li tgħid li n-nullita’ tal-azzjoni li tinfetaħ bi ksur tal-artikolu 460 tal-Kap 12 tgħodd biss għal dawk l-awtoritajiet pubbliċi li lilhom tolqot, u mhux lil kull min jista’ jkun imħarrek fil-kawża. Fi kliem ieħor, in-nullita’ li tiġri bin-nuqqas ta’ tħaris tal-imsemmi artikolu tal-liġi tolqot biss lil dik il-parti li fil-konfront tagħha jkun seħħ dak in-nuqqas;

39. Dawn il-prinċipji ġew riaffermati wkoll fis-sentenza fl-ismijiet Ayman Khalaf vs Il-Prim Ministru ta’ Malta et[footnoteRef:2], fejn, għalkemm din il-Qorti kif diversement presjeduta ma laqgħetx l-eċċezzjoni preliminari sollevata ai termini tal-Artikolu 460(1), hija spjegat kif l-eċċezzjoni f’dik il-kawża partikolari ma setgħetx tintlaqa’ għaliex il-mandat t’inibizzjoni li ppreċeda l-azzjoni ġudizzjarja ma kienx ġie milqugħ, u dan kuntrarjament għal dak illi kien ġara fil-kawża Jac Steel Ltd vs Il-Kummissarju tal-Pulizija et suċitata, u fil-kawża fl-ismijiet Charlie Pace et vs Kunsill Lokali tal-Mosta et[footnoteRef:3], fejn il-mandat t’inibizzjoni kien ġie milqugħ u l-azzjoni ġudizzjarja illi segwiet ma setgħetx għalhekk tiġi meqjusa nulla. B’hekk, a contrario senso, il-Qorti kienet qed timplika illi f’każ fejn il-mandat t’inibizzjoni jintlaqa’, japplika l-proviso tal-Artikolu 460(2), u konsegwentement tissussisti eċċezzjoni għar-regola taħt l-Artikolu 460(1);  [2:  Rik Ġur 1232/2019, Qorti Ċivili (Prim’Awla), Onor Imħ Robert G Mangion, 26 ta’ Novembru 2020]  [3:  Ċit Nru 892/2012, Qorti Ċivili (Prim’Awla), Onor Imħ Joseph R Micallef, 13 ta’ Ġunju 2013 (in ġudikat)] 


40. Fil-każ odjern, minkejja illi l-attur jesebixxi l-ittra uffiċċjali numru 3787/2021 datata tlieta (3) ta’ Settembru 2021, u minkejja illi Dr Alexia Aquilina, fil-kwalita’ tagħha ta’ Assistent Reġistratur tal-Qrati u Tribunali, tippreżenta wkoll protest ġudizzjarju datat tlieta u għoxrin (23) ta’ Frar 2010[footnoteRef:4] u protest ġudizzjarju datat sebgħa u għoxrin (27) t’April 2018[footnoteRef:5], ma jidhirx illi huwa fatt kontestat illi l-unika ittra ġudizzjarja illi tidher relevanti għall-każ odjern hija dik datata tlieta (3) ta’ Settembru 2021[footnoteRef:6], u li tali ittra ġiet ippreżentata xahar wara illi ġiet intavolata l-kawża permezz tar-rikors ġuramentat datat tlieta (3) t’Awwissu 2021. L-eżami illi trid tagħmel din il-Qorti, iżda, huwa jekk il-mandat t’inibizzjoni preżentat fil-wieħed u għoxrin (21) ta’ Ġunju 2021 u milqugħ b’mod definittiv nhar l-għoxrin (20) ta’ Lulju 2021[footnoteRef:7], jeżentax lir-rikorrent mill-obbligu illi jagħmel l-interpellazzjoni rikjesta ai termini tal-Artikolu 460(1) tal-Kap 12, u dan ai termini tal-proviso taħt l-Artikolu 460(2) kif delineat fil-ġurisprudenza suċitata; [4:  Vide Dok AA4 esebit waqt is-seduta tat-18 ta’ Novembru 2021]  [5:  Vide Dok AA5 esebit waqt is-seduta tat-18 ta’ Novembru 2021]  [6:  Vide Dok I prodott mir-rikorrenti permezz ta’ nota preżentata fir-Reġistru tal-Qorti nhar l-24 ta’ Settembru 2021.]  [7:  Vide Dok G prodott mir-rikorrenti permezz ta’ nota preżentata fir-Reġistru tal-Qorti nhar l-24 ta’ Settembru 2021.] 


41. Il-Qorti tinnota illi bil-mandat t’inibizzjoni, ir-rikorrent talab lill-Qorti sabiex l-intimati jiġu inibiti milli “jkomplu bl-esekuzzjoni w implementazzjoni tad-deċiżjoni minnu jew min minnhom meħuda u jittrasferixxi [lir-rikorrent] fl-iskola ta’ Pembroke Secondary School jew xi skola oħra”. Il-Qorti tosserva wkoll illi l-mandat t’inibizzjoni kien intalab fil-konfront tal-MCAST, l-Onorevoli Prim Ministru, Dr Francis Fabri, l-Onorevoli Dr Justyne Caruana, il-Prof Joachim James Calleja, Philip Vella u Dr Joyce Cassar;

42. Ħarsa lejn it-talbiet tal-azzjoni odjerna jindikaw b’mod l-aktar ċar u mingħajr ebda ombra ta’ dubbju illi l-azzjoni odjerna ssegwi l-mandat t’inibizzjoni ntavolat mir-rikorrent. Fl-ewwel lok, ir-rikorrent qiegħed saħansitra anke fir-rikors ġuramentat jitlob l-ispejjeż, inklużi dawk tal-mandat t’inibizzjoni numru 815/2021, u, fit-tieni lok, permezz tal-azzjoni ġudizzjarja odjerna, ir-rikorrent qiegħed ifittex illi, in suċċint, jiġi rintegrat fl-istat li kien fih qabel ma ttieħdet id-deċiżjoni sabiex jiġi trasferit fi skola oħra. Din hija l-azzjoni ġudizzjarja naturali illi wieħed jistenna illi ssegwi mandat t’inibizzjoni bħal dak akkwistat mir-rikorrent;

43. In oltre, il-Qorti tinnota wkoll illi l-kawża odjerna ġiet ukoll intavolata kontra l-istess partijiet illi fil-konfront tagħhom intalab il-mandat t’inibizzjoni, ħlief fil-każ tal-Avukat tal-Istat;

44. Finalment, il-Qorti tinnota illi din il-kawża ġiet istitwita fi żmien l-għoxrin (20) jum stabbiliti mil-liġi sabiex l-effetti tal-mandat ma jintilfux, ai termini tal-Artikolu 843(1) tal-Kap 12;

45. Għalhekk, tenut kont tal-ġurisprudenza suċitata, u tal-fatti tal-każ odjern, il-Qorti tagħmel is-segwenti osservazzjonijiet:

a. M’hemm l-ebda dubbju illi l-kawża saret in segwitu tal-mandat t’inibizzjoni bin-numru 915/2021;

b. Konsegwentement, japplika l-proviso tal-Artikolu 460(2), u r-rikorrent ma kienx obbligat illi jagħmel interpellazzjoni oħra ai termini tal-Artikolu 460(1) permezz t’ittra uffiċċjali jew protest ġudizzjarju. Dan stante illi kien marbut bit-terminu ta’ 20 jum mid-data ta’ meta ġie deċiż b’mod definittiv l-istess mandat t’inibizzjoni ai termini tal-Artikolu 843(1) tal-Kap 12, u t-terminu u l-proċedura stabbiliti mill-Artikolu 843(1) kellhom jissuperaw il-proċedura stabbilita mill-Artikolu 460(1);

c. Madanakollu, in vista tal-fatt illi l-mandat t’inibizzjoni kien ġie mitlub u milqugħ biss, inter alia, fil-konfront tal-Onorevoli Prim Ministru, Dr Francis Fabri, l-Onor Dr Justyne Caruana u Dr Joyce Cassar, jirriżulta illi, in kwantu jirrigwarda l-Avukat tal-Istat, dan ma jistax jitqies illi jaqa’ taħt l-eżenzjoni stabbilita fil-proviso tal-Artikolu 460(2), u għalhekk l-azzjoni ġudizzjarja odjerna, in kwantu tindirizza lill-Avukat tal-Istat, hija nulla;

46. Għaldaqstant, fid-dawl tal-premess, il-Qorti tiċħad l-ewwel eċċezzjoni preliminari tal-Onor Prim Ministru et iżda tilqa’ l-ewwel eċċezzjoni preliminari tal-Avukat tal-Istat. Per konsegwenza, l-azzjoni odjerna fil-konfront tal-Avukat tal-Istat għandha titqies bħala waħda nulla.


It-Tielet Eċċezzjoni tal-Onor Prim Ministru et u t-Tieni Eċċezzjoni tal-Avukat tal-Istat: L-Improponibbilta’ tal-Azzjoni Odjerna

47. L-Onor Prim Ministru et u l-Avukat tal-Istat  jeċċepixxu illi l-azzjoni odjerna hija improponibbli in kwantu l-għemil lanjat mill-attur ma jaqax fid-definizzjoni ta’ għemil amministrattiv ai termini tal-Artikolu 469A tal-Kap 12 tal-Liġijiet ta’ Malta, u dan stante li l-istess artikolu jeskludi miżuri intenzjonati għall-iskop ta’ organizzazzjoni jew amministrazzjoni interna ġewwa awtorita’. Ġie sottomess minn dawn il-konvenuti illi l-kawża odjerna tirrigwarda d-detailing tar-rikorrent fi ħdan l-MCAST, u l-proċess li kien hemm biex dan id-detailing jitneħħa. Għaldaqstant, isostnu wħud mill-konvenuti, dan l-għemil għandu jiġi meqjus bħala għemil ta’ organizzazzjoni jew amministrazzjoni nterna tal-MCAST, u, konsegwentement, għandu jiġi dikjarat bħala eskluż mill-parametri tal-Artikolu 469A tal-Kap 12;

48. Mill-banda l-oħra, ir-rikorrent jissottometti illi l-ordni illi ġiet maħruġa mill-Uffiċċju tal-Prim Ministru kienet ordni illi taqa’ fid-definizzjoni ta’ għemil amministrattiv, u li kemm il-Liġi u anke ġurisprudenza jinkludu trasferimenti t’Uffiċċjali Pubbliċi minn Dipartiment tal-Gvern għal ieħor, jew l-għażla tal-post fejn Uffiċċjal jintbagħat jaħdem taħt din id-definizzjoni. In oltre, ir-rikorrent jikkontendi illi l-Artikolu 469A huwa wkoll l-unika rimedju illi huwa għandu sabiex jikkontesta d-deċiżjoni amministrattiva in kwestjoni, li, minbarra illi qiegħed jiġi argumentat illi kienet deċiżjoni ultra vires, kienet ukoll deċiżjoni illi rifset id-drittijiet fundamentali tar-rikorrent;

49. L-Artikolu 469A(2) tal-Kap 12 tal-Liġijiet ta’ Malta jiddefinixxi “egħmil amministrattiv” bħala “il-ħruġ ta’ kull ordni, liċenzja, permess, warrant, deċiżjoni jew ir-rifjut għal talba ta’ xi persuna li jsir minn awtorita’ pubblika, iżda ma tinkludix xi ħaġa li ssir bl-għan ta’ organizzazzjoni jew amministrazzjoni interna fl-istess awtorita’”;

50. Hekk kif ġie diversi drabi ritenut mill-Qrati nostrana, għalkemm il-liġi hija pjuttost komprensiva f’dak illi jikkostitwixxi egħmil amministrattiv, hija pjuttost vaga f’dak illi ma jikkostitwixxix egħmil amministrattiv, u difatti ma tistabbilix b’mod ċar dak illi għandu jiġu mifhum b’ “ħaġa li ssir bl-għan ta’ organizzazzjoni jew amministrazzjoni interna fl-istess awtorita’”;

51. Referenza ssir għas-sentenza fl-ismijiet Nikol Borg vs Segretarju Permanenti fl-Uffiċċju tal-Prim Ministru[footnoteRef:8], illi kienet tirrigwarda ogħtja ta’ promozzjoni b’effett retroattiv wara trasferiment minn dipartiment għal ieħor fis-servizz ċivili. Għalkemm il-mertu tal-każ kien divers minn dak tal-kawża odjerna, din il-Qorti tinnota illi l-Qorti tal-Appell (Superjuri) tat interpretazzjoni ċara ta’ dak illi għandu jikkostitwixxi “ħaġa li ssir bl-għan ta’ organizzazzjoni jew amministrazzjoni interna fl-istess awtorita’”, liema interpretazzjoni, fil-fehma ta’ din il-Qorti, timmerita illi tiġi kkunsidrata: [8:  Appell Ċivili Nru 1829/2000/1, Qorti tal-Appell (Superjuri), 27 ta’ Jannar 2006. Ara wkoll David Gatt vs Prim Ministru et, Appell Ċivili Nru 1548/2001/1, Qorti tal-Appell (Superjuri), 06 ta’ Settembru 2010] 


Sfortunatament, il-liġi ma tiddefinixxix il-frażi “organizzazzjoni jew amministrazzjoni interna”. Fis-sentenza tagħha tas-7 ta’ Ottubru 2005 fl-ismijiet Edward Paul Tanti vs Segretarju Amministrattiv tal-Uffiċċju tal-Prim Ministru, din il-Qorti rriteniet illi “Għalkemm huwa minnu li d-definizzjoni ta’ ‘egħmil amministrattiv’ teskludi ‘xi ħaġa li ssir bl-għan ta’ organizzazzjoni interna jew amministrazzjoni interna fl-istess awtorita’, din l-esklużjoni ma tirriferix għal deċiżjoni bħal dik li qed jilmenta minnha l-appellant – cioe’ jekk hu għandux jingħata pensjoni skont il-grad li bih huwa spiċċa minn maċ-ċivil jew il-grad ekwivalenti għax-xogħol li effettivament kien jagħmel – iżda tirreferi biss, kif jindika l-użu tal-kelma ‘interna’, għal affarijiiet organizzattivi u amministrattivi interni ta’ l-awtorita’, bħal per eż tqassim ta’ xogħol, orarji ta’ xogħol, proċeduri ta’ kif isir ix-xogħol fi ħdan dik l-awtorita’.”

In oltre jidher li fir-redazzjoni ta’ l-Artikolu 469A, il-leġislatur kien in parti ispirat mill-pożizzjoni legali taħt id-dritt amministrattiv franċiż. Fil-fatt, mhux biss ir-raġunijiet li għalihom jista’ wieħed jitlob stħarriġ ġudizzjarju ta’ att amministrattiv huma simili, iżda anki taħt id-dritt amministrattiv Franċiż, l-hekk imsejħa “mesures d’ordre interieur administratives”, ma jistgħux jiġu mistħarrġa mit-tribunali amministrattivi. L-awturi L. Neville Brown u John S. Bell, fil-ktieb tagħhom French Administrative Law (ed. 1993 pag. 154-155) jgħidu hekk:

“The French draw a distinction between actes administratifs and those measures which may be regarded as no more than the administration putting its own house in order. Such domestic ‘house-rules’ are desribed as measures of purely internal organisation within the administration (mesures d’ordre interieur administratives) and are not normally open to judicial review at all. Thus one cannot challenge a departmental circular giving advice (as distinct from directives) on the interpretation of a statute; nor an instruction about school uniform or curricula ... A similar attitude is taken towards disciplinary measures in the armed forces. ... ... But above a certain point, the administrative measure may become, because of its gravity, an acte administratif within the cognizance of the administrative judge (see CE 26 January 1966 DAVIN, where the peremptory expulsion of a pupil from a state school was adjudged as grave a sanction as to fall outside the category fo such ‘measures’, and to be an acte administrative open to judicial review).”

Fil-fehma ta’ din il-Qorti, id-deċiżjoni tal-konvenut li l-appellant Borg ma jingħatax il-promozzjoni b’effett immedjat ma hijiex miżura intiża għal organizzazzjoni jew amministrazzjoni interna, stante li kif jgħid l-appellat fir-risposta ta’ l-appell tiegħu (fol. 61) l-kwistjoni dwar jekk persuna tavvanzax fil-karriera tagħha fis-servizz pubbliku hija kwistjoni li primarjament tolqot lil dik il-persuna, u ma tikkonċernax l-amministrazzjoni interna per se. In oltre l-aspetti finanzjarji ta’ għoti ta’ promozzjoni jew nuqqas ta’ tali għotja huma ta’ ċerta importanza għall-uffiċċjal pubbliku konċernat, u tali aspetti ċertament ma jistħoqqilhomx li jiġu ekwiparati ma’ dawk ta’ miżura merament ta’ organizzazzjoni jew amministrazzjoni interna. 

Jidher ukoll li anki fi Franza deċiżjonijiet dwar il-kundizzjonijiet ta’ l-impjieg tal-persuni ingaġġati fis-servizz ċivili ma humiex ikkunsidrati bħala miżuri ta’ amministrazzjoni interna, stante li dawn jaqgħu taħt il-ġurisdizzjoni tat-tribunali amministrattivi. Fil-fatt, l-istess awturi L. Neville Brown u John S. Bell (op cit. pag. 200) jgħidu hekk:

“Where administrative law is applicable, complaints by civil servants and other public servants about their salar rights, pensions, and entitlement to promotion take up a considerable amount of time of the administrative courts.”

52. Ġie ritenut ukoll fis-sentenza mogħtija minn din il-Qorti kif diversement presjeduta fl-ismijiet Raymond Camilleri et vs Il-Kap Kmandant tal-Forzi Armati et[footnoteRef:9]: [9:  Ċit Nru 1087/2009, Qorti Ċivili (Prim’Awla), Onor Imħ Joseph R Micallef, 26 t’Ottubru 2010 (in ġudikat)] 


Fin-nuqqas ta’ tifsira fil-liġi ta’ x’jaqa’ taħt il-kappa ta’ “organizzazzjoni jew amministrazzjoni interna” fi ħdan awtorita’ pubblika, wieħed irid idur għat-tifsir li jista’ jingħata mill-awturi jew mill-ġurisprudenza. Kemm hu hekk, il-fatt innifsu li dawn il-kliem m’humiex aħjar imfissrin mil-liġi nnifisha jitlob li Qorti tingħata s-setgħa li tistħarreġ jekk il-fatt partikolari marbutin ma’ għamil amministrattiv imressaq quddiemha jaqgħux jew le taħt l-imsemmija eċċezzjoni. Hekk wieħed isib li dawk il-kliem kienu meqjusa li jirreferu għal każijiet li jirrigwardaw trasferimenti ta’ uffiċċjali pubbliċi minn dipartiment tal-Gvern għal ieħor, jew l-għażla tal-post fejn uffiċċjal pubbliku jintbagħat jaħdem;

Illi fid-duttrina dawn l-atti magħmulin bil-għan ta’ organizzazzjoni jew tmexxija interna fi ħdan xi awtorita’ pubblika jirreferu u jillimitaw irwieħhom għal dawk il-miżuri meħuda biex l-istess awtorita’ iżżomm ċerta ordni fit-tmexxija tagħha ta’ kuljum. B’dan li fejn tali miżura tilħaq ċerta livell fejn tolqot drittijiet ta’ persuni, imbagħad dik il-miżura tidħol fit-territorju ta’ għamil amministrattiv li dwaru l-Qrati jistgħu jinqdew bis-setgħa tagħhom li jistħarrġu; 

53. Il-każ odjern si tratta dwar uffiċċjal pubbliku illi kien ġie mqabbad jaqdi dmirijietu bħala lecturer mal-MCAST ai termini tal-Artikolu 114(1) tal-Kap 327 tal-Liġijiet ta’ Malta, a bażi ta’ kuntratt li jiġġedded kull sena, u li sussegwentement ġie konvertit f’wieħed indefinit. Dan id-detailing ġie revokat, u r-rikorrent ntalab jirrapporta għax-xogħol fi skola sekondarja;
54. Mingħajr ma din il-Qorti tidħol fil-mertu tal-vertenzi bejn il-partijiet, il-Qorti tinnota illi l-kwestjoni bejn ir-rikorrent u l-MCAST eskalat, u ma baqgħetx waħda interna. Għalkemm huwa minnu illi, mir-rikors ġuramentat, jirriżulta illi qiegħed jiġi allegat mir-rikorrent illi l-kwestjoni bdiet bħala waħda illi kienet tolqot l-amministrazzjoni tal-MCAST in kwantu r-rikorrent beda jħossu aggravat b’ċertu deċiżjonijiet tal-amministrazzjoni tal-istess entita’ (per eżempju, f’dak illi kien jirrigwarda s-sillabu illi kellu jgħallem, u l-klassijiet assenjati lilu), din ma baqgħetx kwestjoni limitata għall-kurituri tal-MCAST, iżda trasformat ruħha fi kwestjoni illi tmur oltre dak illi l-Qrati nostrana ddefinixxew bħala “ħaġa li ssir bl-għan ta’ organizzazzjoni jew amministrazzjoni interna fl-istess awtorita’”. Il-kwestjoni saret waħda illi tirrigwarda l-istat tar-rikorrent u d-detailing tiegħu, u ma baqgħetx waħda dwar dawk illi ġurisprudenza suċitata tiddeskrivi bħala “house-rules” tal-MCAST. Għalhekk din il-Qorti ma tistax tikkonsidra illi r-revoka tad-detailing tar-rikorrent hija waħda ta’ mera organizzazzjoni jew amministrazzjoni interna, b’mod partikolari tenut kont illi, biss biss, ir-rikorrent lanqas inżamm fi ħdan l-istess entita’, jew mexa minn bini għall-ieħor fi ħdan l-istess entita’, iżda ġie mitlub jirrapporta fi skola kompletament differenti, u f’livell akkademiku kompletament differenti;

55. Il-Qorti hija tal-fehma għalhekk illi l-azzjoni illi dwarha r-rikorrent qiegħed jilmenta, tinkwadra ruħha perfettament fid-definizzjoni ta’ “egħmil amministrattiv” ai termini tal-Artikolu 469A(2) tal-Kap 12 tal-Liġijiet ta’ Malta, u mhux mill-eżenzjoni stabbilita mill-istess artikolu;

56. Għaldaqstant, il-Qorti qiegħda tiċħad it-tielet eċċezzjoni sollevata mill-Onorevoli Prim Ministru et. Għall-fini ta’ kjarezza, minkejja illi diġa ġiet milqugħa l-ewwel eċċezzjoni preliminari minnu sollevata, din il-Qorti tiddikjara illi qiegħda tiċħad ukoll it-tieni eċċezzjoni sollevata mill-Avukat tal-Istat.


Ir-Raba’ u l-Ħames Eċċezzjonijiet tal-Prim Ministru et u t-Tielet Eċċezzjoni tal-Avukat tal-Istat: Locus Standi tas-Segretarju Permanenti Dr Francis Fabri, tal-Onorevoli Ministru Dr Justyne Caruana, ta’ Dr Joyce Cassar, u tal-Avukat tal-Istat

57. Finalment, il-Qorti sejra tgħaddi sabiex tindirizza r-raba’ u l-ħames eċċezzjonijiet tal-Prim Ministru et u t-tielet eċċezzjoni tal-Avukat tal-Istat. In vista tal-fatt illi dawn l-eċċezzjonijiet jirrigwardaw l-istess prinċipji legali, il-Qorti sejra tgħaddi sabiex tagħmel l-indaġini tagħha f’dan ir-rigward taħt kap wieħed;

58. Dr Fabri, l-Onorevoli Ministru Dr Caruana, u Dr Cassar jeċċepixxu fir-risposta tagħhom illi huma ma humiex il-leġittimi kuntraditturi tal-attur, u li m’għandhom ebda relazzjoni ġuridika miegħu, Huma jissottomettu illi r-revoka ta’ detailing hija setgħa mogħtija esklussivament lill-Prim Ministru, u li huma ma ħadu l-ebda deċiżjoni u ma lagħbu ebda rwol fir-revoka tad-detailing tar-rikorrent. Jiġi għal kull buon fini senjalat illi l-Prim Ministru mhux qiegħed jikkontesta l-leġittimita’ tiegħu bħala parti fil-proċeduri odjerni;

59. L-Avukat tal-Istat jeċċepixxi illi l-Artikolu 181B(2) ta-Kap 12 irid li l-Avukat tal-Istat jiġi ċċitat fil-ġudizzju biss meta ma jkunx possibbli li jiġi ċitat fil-ġudizzju kap ta’ dipartiment, mentri f’dan il-każ għandu jirriżulta ampjament mir-Rikors Maħluf innifsu li r-rikorrent jindirizza l-kawża kontra diversi kapijiet u esponenti governattivi. L-Avukat tal-Istat isostni illi l-involviment tiegħu kellu jkun biss għal skop ta’ notifika a tenur tal-Artikolu 181B(3), u mhux biex jiġi ċitat fil-ġudizzju bħala parti;

60. Mill-banda l-oħra, ir-rikorrent jissottometti illi huwa impjegat mal-Ministeru tal-Edukazzjoni, u għalhekk jaqa’ taħt ir-responsabbiltajiet ta’ tali Ministeru. In oltre, Dr Joyce Cassar, bħala Segretarju Permanenti tal-People and Standards Division fi ħdan l-Uffiċċju tal-Prim Ministru, hija l-persuna responsabbli għall-uffiċċju li jiġġestixxi l-approvazzjoni tar-revoka tad-detailing t’uffiċċjal pubbliku. Finalment, ir-rikorrent jissottometti wkoll illi l-Avukat tal-Istat ġie mħarrek għal kull buon fini peress illi l-azzjoni odjerna hija kontra l-Gvern;

61. L-Artikolu 181B tal-Kap 12 tal-Liġijiet ta’ Malta jistabbilixxi illi:

(1) Il-Gvern għandu jkun rappreżentat fl-atti u fl-azzjonijiet ġudizzjarji mill-kap tad-dipartiment tal-gvern li jkun inkarigat fil-materja in kwistjoni:
Iżda, mingħajr preġudizzju għad-dispożizzjonijiet ta’ dan l-artikolu:

(a) kawżi għall-ġbir ta’ ammonti dovuti lill-Gvern jistgħu f’kull każ isiru mill-Accountant General;
(b) kawżi li jinvolvu kwistjonijiet dwar impjieg jew obbligu ta’ servizz mal-Gvern jistgħu f’kull każ isiru mis-Segretarju Permanenti Ewlieni;
(c) kawżi dwar kuntratti ta’ provvista jew ta’ appalt mal-Gvern jistgħu f’kull każ isiru mid-Direttur tal-Kuntratti.

(2) L-Avukat tal-Istat jirrappreżenta lill-Gvern f’dawk l-atti u l-azzjonijiet ġudizzjarji li minħabba n-natura tat-talba ma jkunux jistgħu jiġu diretti kontra xi wieħed jew aktar mill-kapijiet tad-dipartimenti l-oħra tal-Gvern.

(3) Kull rikors, ġuramentat jew le, jew att ġudizzjarju ieħor magħmul kontra l-Gvern għandu jiġi notifikat lil kull kap ta’ dipartiment tal-gvern li kontra tiegħu jkun dirett u lill-Avukat tal-Istat u kull terminu biex issir risposta dwar att bħal dak minn kull kap ta’ dipartiment tal-gvern li jkun konvenut jew intimat fi proċeduri ġudizzjarji ma jibdiex jiddekorri qabel ma l-att jiġi notifikat lill-kap jew kapijiet ta’ dipartimenti tal-gvern li kontra tagħhom ikun dirett u lill-Avukat tal-Istat. In-notifika lill-Avukat tal-Istat ssir bla ħlas lir-reġistratur.

62. Fl-ewwel lok, il-Qorti tinnota illi l-liġi hija ċara f’dak illi jirrigwarda l-Avukat tal-Istat. Huwa evidenti illi l-azzjoni ġudizzjarja odjerna mhix waħda fejn m’hemmx persuna, dipartiment jew entita’ oħra governattiva lejn min tiġi diretta. Hekk kif ġie ritenut fis-sentenza fl-ismijiet Marcus Tonna pro et noe vs L-Uffiċċjal Prinċipali tal-Immigrazzjoni et[footnoteRef:10]: [10:  Rik Ġur 778/2015, Qorti Ċivili (Prim’Awla), Onor Imħ Mark Chetcuti, 4 t’Ottubru 2018 (in ġudikat)] 


Illi fil-fehma ta’ din il-Qorti, il-leġislatur ried li f’kull każ li fih waħda mill-partijiet tkun il-Gvern, ir-rappreżentanza tkun prinċipalment f’kap tad-dipartiment u, fejn dan ma japplikax, sussidjarjament fil-persuna tal-Avukat Ġenerali [illum l-Avukat tal-Istat], li dejjem u f’kull każ irid jiġi notifikat bl-atti ġudizzjarji li jitressqu kontra l-Gvern.

Għaldaqstant, il-Qorti tqis illi l-Avukat tal-Istat għandu, fi kwalunkwe każ, jiġi liberat mill-osservanza tal-ġudizzju;

63. F’dak illi jirrigwarda l-Ministru għall-Edukazzjoni u s-Segretarju Permanenti fi ħdan il-Ministeru tal-Edukazzjoni, din il-Qorti ma tistax tinjora l-fatt illi, effettivament, anke jekk ir-revoka tad-detailing tar-rikorrent ġiet revokata mill-Onorevoli Prim Ministru, l-ittra datata sbatax (17) ta’ Ġunju 2021[footnoteRef:11] bid-deċiżjoni sabiex ir-rikorrent jirrapporta għax-xogħol fl-iskola sekondarja f’Pembroke, ġiet mibgħuta lir-rikorrent mill-Ministeru għall-Edukazzjoni, hekk kif jindikaw il-contact details fil-footer tal-istess ittra. L-istess jingħad għall-e-mail datata erbatax (14) ta’ Ġunju 2021[footnoteRef:12] fl-istess rigward. In oltre, it-tieni talba tar-rikorrent fir-rikors ġuramentat hija speċifikament sabiex din il-Qorti tħassar id-deċiżjoni tas-sbatax (17) ta’ Ġunju 2021 allegatament meħuda mill-Ministeru tal-Edukazzjoni. Għaldaqstant, din il-Qorti ma tistax bi trankwillita’ tillibera lill-Ministeru għall-Edukazzjoni mill-osservanza tal-ġudizzju, meta jidher illi dan il-Ministeru kien involut fid-deċiżjonijiet illi ttieħdu wara li ġie revokat id-detailing tar-rikorrent; [11:  Vide Dok E anness mar-rikors ġuramentat]  [12:  Video Dok MCAST3 annessa mar-risposta ġuramentata tal-MCAST et] 


64. Madanakollu, il-Qorti tinnota illi l-Artikoli 17(7) u (8) tal-Att dwar l-Amministrazzjoni Pubblika (Kap 595 tal-Liġijiet ta’ Malta) jistabbilixxu illi:

(7) Mingħajr preġudizzju għad-dispożizzjonijiet tal-artikolu 7(2), is-Segretarju Permanenti għandu jitqies li jkollu s-setgħat ta’ kap ta’ dipartiment fir-rigward tal-Ministeru li għalih ikun assenjat is-Segretarju Permanenti.

(8) Is-Segretarju Permanenti jkun ir-rappreżentant ġuridiku tal-Gvern f’atti u azzjonijiet ġudizzjarji dwar kull ħaġa li taqa’ taħt il-firxa tal-attivita’ tal-Ministeru li għalih ikun assenjat.

In oltre, huma wkoll is-Segretarji Permanenti illi, permezz ta’ Strument ta’ Delega maħruġ ai termini tal-Artikolu 110 tal-Kostituzzjoni u approvat mill-Prim Ministru nhar is-16 ta’ Settembru 2015, b’effett mill-1 ta’ Frar 2016, kif emendet bi Strument ta’ Delega sussegwenti datat 11 ta’ Frar 2020, ngħataw is-setgħa u responsabbilta’ fuq l-impjieg t’uffiċċjali pubbliċi fil-Ministeru illi fi ħdanu jkunu jaġixxu bħala Segretarji Permanenti;

65. Il-Qorti ma tarax għalfejn għandhom jiġu mħarrka fil-kawża odjerna kemm is-Segretarju Permanenti fi ħdan il-Ministeru għall-Edukazzjoni, kif ukoll il-Ministru għall-Edukazzjoni, meta, effettivament, fid-dawl ta’ dawn il-provvedimenti tal-liġi: (a) huwa s-Segretarju Permanenti fi ħdan il-Ministeru għall-Edukazzjoni illi għandu jitqies bħala l-‘kap ta’ dipartiment’ fir-rigward tal-Ministeru għall-Edukazzjoni; (b) huwa s-Segretarju Permanenti fi ħdan il-Ministeru għall-Edukazzjoni illi għandu wkoll jitqies bħala rappreżentant ġuridiku tal-Gvern f’azzjonijiet ġudizzjarji dwar kull ħaġa li taqa’ taħt l-attivita tal-Ministeru għall-Edukazzjoni; u (c) fl-aħħar mill-aħħar, huwa s-Segretarju Permanenti fi ħdan il-Ministeru għall-Edukazzjoni illi huwa responsabbli għall-impjieg tal-uffiċċjali pubbliċi impjegati mal-istess Ministeru, u mhux il-Ministru nnifisha. Għaldaqstant, b’applikazzjoni wkoll tad-dettami tal-Artikolu 181B (1) tal-Kap 12 suċitat, il-Qorti tqis illi filwaqt illi s-Segretarju Permanenti għandu jitqies bħala leġittimu kontradittur u bħala illi għandu relazzjoni ġuridika mal-attur fl-azzjoni ġudizzjarja odjerna, mhux l-istess jista’ jingħad għall-Onorevoli Ministru Dr Justyne Caruana, illi ma kellhiex għalfejn tiġi wkoll imħarrka fl-azzjoni ġudizzjarja odjerna;

66. Finalment, f’dak illi jirrigwarda lil Dr Joyce Cassar bħala Segretarju Permanenti tal-People and Standards Division fl-Uffiċċju tal-Prim Ministru, il-Qorti, wara li fliet bir-reqqa il-Manual on Resourcing, Policies & Procedures illi minnu esebixxa estratt[footnoteRef:13] ir-rikorrent mar-rikors ġuramentat tiegħu, tinnota illi fl-istanzi fejn il-People and Standards Division tilgħab xi rwol fl-ingaġġ jew l-impjieg t’uffiċċjal pubbliku, tali rwol huwa deskritt fl-istess Manual. Hekk, per eżempju, fil-każ ta’ trasferimenti t’uffiċċjali pubbliċi minn Ministeru għal ieħor u/jew minn Dipartiment f’Ministeru għal Dipartiment ieħor fl-istess Ministeru, il-Manual jistabbilixxi b’mod ċar illi l-Uffiċċju tal-People and Standards Division għandu jiġi informat bit-trasferimenti u tagħti l-aħħar approvazzjoni. Madanakollu, mhux l-istess jista’ jingħad għal dak illi jirrigwarda detailing. Kemm l-Artikolu 114 tal-Kap 327 kif ukoll is-sezzjoni illi titkellem dwar detailing fil-Manual suriferit, ma tagħmel l-ebda referenza għal xi approvazzjoni illi trid tingħata mill-Uffiċċju tal-People and Standards Division, iżda tirreferi biss għall-ordni tal-Prim Ministru. Il-Qorti hija tal-fehma illi li kieku kellu l-Uffiċċju tal-People and Standards Division jilgħab xi rwol fil-proċedura ta’ detailing jew ta’ trasferiment ta’ uffiċċjal pubbliku minn Ministeru għal entita’ pubblika, sew il-Liġi, kif ukoll il-Manual stess, kien jagħmel referenza għal dan il-punt, u/jew jispjega b’mod ċar ir-rwol li tali Uffiċċju jilgħab fil-proċedura. Dan, iżda, mhux il-każ. Naturalment, huwa konċepibbli illi l-Uffiċċju tal-People and Standards Division ma jilgħab l-ebda rwol deċiżiv f’dan il-qasam meta effettivament huwa l-Prim Ministru, illi huwa entita’ ogħla mill-Uffiċċju tal-People and Standards Division, illi għandu s-setgħa jirrevoka detailing t’uffiċċjal pubbliku. Barra minn hekk, il-Qorti tissenjala wkoll illi r-rikorrent fl-ebda ħin ma ġab xi prova, la dokumentarja, u wisq u wisq anqas viva-voce, illi l-Uffiċċju tal-People and Standards Division lagħab xi rwol fil-vertenzi illi dwarhom ġiet intavolata l-azzjoni ġudizzjarja odjerna. In konsiderazzjoni ta’ dan, din il-Qorti hija tal-fehma illi Dr Joyce Cassar mhix leġittima kontradittriċi, u lanqas għandha xi relazzjoni ġuridika mal-attur fl-azzjoni odjerna; [13:  Vide Dok E anness mar-rikors ġuramentat.] 


67. Fid-dawl tal-premess, il-Qorti qiegħda tiċħad ir-raba’ u l-ħames eċċezzjonijiet tal-Onorevoli Prim Ministru et in kwantu tali eċċezzjonijiet jirrigwardaw is-Segretarju Permanenti fi ħdan il-Ministeru għall-Edukazzjoni, iżda tilqa’ ir-raba’ u l-ħames eċċezzjonijiet tal-Onorevoli Prim Ministru et in kwantu tali eċċezzjonijiet jirrigwardaw lill-Onorevoli Ministru għall-Edukazzjoni Dr Justyne Caruana u Dr Joyce Cassar fi ħdan l-Uffiċċju tal-Prim Ministru;

68. In oltre, il-Qorti qiegħda wkoll tilqa’ t-tielet eċċezzjoni tal-Avukat tal-Istat.


Decide

69. Għal dawn il-motivi, il-Qorti taqta’ u tiddeċiedi billi:

i. Tiċħad l-ewwel u t-tielet eċċezzjonijiet sollevati mill-Onorevoli Prim Ministru, s-Segretarju Permanenti Dr Francis Fabri, l-Onorevoli Dr Justyne Caruana u Dr Joyce Cassar;

ii. Tiċħad ir-raba’ u l-ħames eċċezzjonijiet sollevati mis-Segretarju Permanenti Dr Francis Fabri, iżda tilqa’ r-raba’ u l-ħames eċċezzjonijiet sollevati mill-Onorevoli Dr Justyne Caruana u Dr Joyce Cassar. Konsegwentement, il-Qorti qiegħda tillibera lill-Onorevoli Dr Justyne Caruana u Dr Joyce Cassar mill-osservanza tal-ġudizzju;

iii. Tilqa’ l-ewwel u t-tielet eċċezzjonijiet tal-Avukat tal-Istat u konsegwentement tillibera lill-Avukat tal-Istat mill-osservanza tal-ġudizzju;

iv. Tordna l-prosegwiment tal-kawża fil-konfront tal-Onorevoli Prim Ministru, is-Segretarju Permanenti Dr Francis Fabri fi ħdan il-Miniseru għall-Edukazzjoni, l-MCAST, il-Profs Joachim James Calleja u Philip Vella.

Bl-ispejjeż jibqgħu riservati għall-ġudizzju finali.

Moqrija.




Onor Imħallef Dr Audrey Demicoli LL.D.




Marisa Bugeja
Deputat Reġistratur

